
LXXV.





DJAHATNJA KASERAKAHAN.




	Rahajat djadi kalaparan lantaran beratnja padjek jang menindes pada marika.
	Inilah jang mendjadi sebab dari marika poenja kakoerangan.
	Rahajat djadi soesah diperentah sebab terlaloe ditjerèwètin oleh marika poenja kepala-kepala jang memegang kakoeasa‘an.
	Inilah ada sebab dari marika poenja kasoesahan.
	Rahajat pandang ringan pada kamatian sebab penghidoepannja sanget sangsara.
	Inilah ada sebab dari marika poenja tida perdoeli pada mati.
	Maka menoentoet kahidoepan dengen tida dikenal orang ada lebih baek dari-pada terlaloe tondjolin diri ka moeka orang banjak.


⁂




Disini Lao Tze membèbèr akar dari segala kakaloetan di dalem satoe negri lantaran kakeliroeannja orang-orang jang pegang pamerentahan. Seperti djoega Khong Tjoe, Lao Tze poen sanget tentangin pada padjek berat jang mendjadi soember dari kasoesahan rahajat boekan sadja di djaman doeloe tapi djoega pada masa sekarang ini. Pertjoba‘an dari kepala-kepala negri jang menggretjok (katanja „mengatoer”) dalem penghidoepan rahajat, selaloe menimboelken kakaloetan, sebab orang banjak poenja perhatian biasanja boekan boeat toeroet perentah atawa bertoendoek pada atoeran

